
Abstract 

 

The environmental change has a significant impact on the vulnerable indigenous community, who are 

dependent on natural resources for survival. The rapid transformation in Peninsular Malaysia has brought 

significant changes in the biophysical environment where Orang Asli are particularly affected. The Jahai in 

Belum-Temengor, one of the 18 indigenous communities in Peninsular Malaysia called Orang Asli, has a 

history of seclusion and marginalization due to the alteration in their biophysical environment. The objective 

of this study is to identify the impact of dam construction on the Jahai in RPS Air Banun. This research was 

carried out from 2014 to 2015 in RPS Air Banun, Gerik, Perak, involving a total of 48 respondents from six 

villages and 8 key informants. The methods employed are questionnaires, interviews with key informants 

and observation. Secondary data from the Department of Forestry, Peninsular Malaysia were analyzed to 

identified the affected area due to the dam construction in Belum-Temengor. The finding shows that the 

degradation in socio-economic status of the Jahai from RPS Air Banun is closely related to the biophysical 

changes due to the dam construction in the area. The integration process of the community into the 

mainstream economic system under resettlement program has created series of social problems. Therefore, 

proactive efforts from related stakeholders and bodies to strengthen their socio-economic condition are 

critical to improve their living condition. 

Abstrak  

 

Perubahan persekitaran telah memberi impak yang signifikan ke atas masyarakat peribumi yang mana masih 

bergantung kepada sumber tabii dalam meneruskan kelangsungan hidup. Transformasi ekonomi yang pesat 

telah membawa perubahan yang signifikan ke atas persekitaran biofizikal di Semenanjung Malaysia dan 

didapati telah memberi impak yang besar ke atas masyrakat peribumi. Orang Asli Jahai yang mendiami 

kawasan hutan Belum-Temengor merupakan salah satu daripada 18 suku kaum masyrakat peribumi yang 

terdapat di Semenanjung Malaysia yang mana turut terancam akibat perubahan yang berlaku di persekitaran 

mereka. Pembinaan empangan hidroelektrik di kawasan tersebut dikesan telah memberi kesan besar ke atas 

sosioekonomi komunit tersebut. Objektif kajian ini adalah untuk mengenalpasti impak pembinaan empangan 

ke atas sosioekonomi Orang Asli Jahai setelah lebih tiga dekad pembinaannya di kawasan tersebut. Kajian 

ini dijalankan pada 2014 di RPS Air Banun dengan mengaplikasikan pendekatan kuantitatif menerusi kaedah 

tinjauan menggunakan borang soal selidik dan pendekata kualitatif yang melibatkan kaedah pemerhatian 

turut dan temuramah secara mendalam dalam proses pengumpulan data. Seramai 48 orang responden dan 

lapan informan utama yang terlibat dalam kajian ini. Data sekunder daripada Jabatan Perhutanan 

Semenanjung Malaysia (JPSM) turut digunapakai bagai mengesan perubahan fizikal kawasan kajian. 

Pembinaan empangan dikesan telah memberi impak yang signifikan ke atas sosioekonomi Orang Asli Jahai 

apabila mereka ditempatkan semula di bawah skim Rancangan Penempatan Semula (RPS) Orang Asli. 

Usaha mengintegrasikan mereka ke dalam sistem ekonomi arus perdana pula didapati mewujudkan 

permasalahan yang lebih rumit. Usaha proaktif daripada semua pihak berkepentingan bagi mengukuhan 

aspek sosioekonomi dan sokongan sosial amat kritikal dilakukan bagi memperbaiki keadaan hidup mereka. 

 

Kata kunci: Empangan; Pembangunan; Pengumpulan semula; Sosioekonomi; Orang Asli Jahai 

 

 

 

 

 

 

PENGENALAN  

 

Transformasi ekonomi global yang berlaku dengan pesat dekad demi dekad selepas tamatnya perang dunia ke-2 

telah memberi impak yang besar terhadap alam sekitar dan kesejahteraan hidup manusia. Proses urbanisasi yang 

berkembang seiring dengan peningkatan populasi penduduk dunia dan perkembangan ekonomi semasa 

menyebabkan permintaan terhadap sumber tenaga dan belakan air bersih bagi menjana aktiviti seharian sama ada 

untuk kegunaan isi rumah mahupun industri kian meningkat dari semasa ke semasa. Pembinaan empangan dilihat 

sebagai langkah serampang dua mata yang mana selain dapat membekalkan sumber air bersih ia juga mampu 

menjana sumber tenaga elektrik, berfungsi sebagai alat mitigasi kepada kejadian banjir, untuk pengairan dan juga 

turut menjadi kawasan rekreasi (Syuhada, Nurhidayu, & Sofiyan, 2018).  

 

Walau pun empangan diklasifikasikan sebagai sumber bekalan tenaga bersih namun pembinaanya tetap 

memberi impak terhadap manusia dan alam sekitar terutamanya apabila empangan yang dibina bersaiz mega (Hess 

& Fenrich, 2017). Empangan yang bersaiz mega biasanya dibina di kawasan pedalaman dan menjejaskan kawasan 

yang sangat luas. Kawasan yang terjejas ini pula biasanya kawasan yang didiami oleh kumpulan minoriti 

Cite as: Yusoff, R.M., Halim, S.S., Pereira, J.J. (2022). Impacts of Temenggor Dam on the Socio-
economic of the Jahai Community in The Air Banun Regroupment Scheme, Perak. Asian People Journal, 
5(1), 85-100.  

terutamanya dalam kalangan masyarakat peribumi. Penerokaan ke atas kawasan yang telah sekian lama didiami 

oleh masyarakat peribumi biasanya seringkali membawa kepada kemerosotan hidup masyarakat tersebut (Salleh, 

1995; World Commission on Dam, 2000; Johansen, 2003; Green & Raygorodetsky, 2010; Aiken & Leigh, 2011; 

Feiring, 2013).  

 

Kajian-kajian lepas mendapati impak utama akibat pembinaan empangan ke atas masyarakat peribumi 

ialah kehilangan hak ke atas tanah warisan yang telah sekian lama didiami oleh mereka. Keadaan ini seterusnya 

mengundang pelbagai siri permasalahan baru yang lebih rumit yang membawa kepada kemerosotan hidup 

masyarakat peribumi (World Commission on Dam, 2000). Hal ini kerana pembinaan empangan biasanya 

menyebabkan berlakunya pemindahan komuniti ke sebuah kawasan yang baharu. Namun, peribumi yang 

ditempatkan semula sering kali berhadapan dengan isu kehilangan hak ke atas tanah warisan yang mana seterusnya 

menjadi punca kepada kemerosotan sosioekonomi, budaya dan amalan tradisi mereka (Hess & Fenrich, 2017; 

Cooke et al., 2017; Walker & Simmons, 2018) sepertimana yang berlaku ke atas puak Munduruku di Brazil (Hess 

& Fenrich, 2017; Gebara, 2018; Walker & Simmons, 2018), etnik Brou di Laos (Manorom, Baird, & Shoemaker, 

2018), komuniti Embera-Katio di Colombia (Egre & Senecal, 2003) dan Kenyah di Borneo (Abdullah, 2009). 

 

Isu Empangan dan Masyarakat Peribumi di Malaysia 

Seiring dengan perkembangan ekonomi dan pembangunan dunia, Malaysia juga tidak terlepas daripada mengalami 

proses modenisasi. Sejak mencapai kemerdekaan pada 1957, Malaysia terus berkembang sebagai sebuah negara 

yang pesat membangun. Empangan didapati telah menjadi pemangkin kepada pembangunan sosioekonomi negara 

yang penting. Menurut Lee et al. (2018) empangan telah mula dibina di Malaysia sebelum negara mencapai 

kemerdekaan lagi yang mana berfungsi sebagai sumber bekalan air bersih, penjanaan sumber tenaga elektrik dan 

untuk tujuan pengairan. Menurut mereka terdapat enam buah empangan yang dibina sebelum tahun 1950-an. 

Bilangan tersebut terus meningkat dari dekad ke dekad dengan pelbagai fungsi selepas negara mencapai 

kemerdekaan. Secara keseluruhannya kini terdapat terdapat 65 buah empangan di Malaysia yang mana berfungsi 

sebagai sumber bekalan air, empangan hidroelektrik, menebat banjir, aktiviti pertanian, kawasan rekreasi dan 

menjadi kawasan pemuliharaan alam sekitar (Lee et al., 2018). 

 

Walau pun empangan menjadi pemangkin kepada pembangunan negara, pembinaannya dikesan turut 

memberi impak yang signifikan ke atas kesejahteraan hidup masyarakat peribumi yang terjejas. Kawasan yang 

telah sekian lama didiami oleh masyarakat peribumi seringkali menjadi kawasan yang strategik untuk pembinaan 

empangan contohnya seperti Empangan Sungai Selangor di Kuala Kubu Baru, Selangor yang merupakan kawasan 

yang didiami oleh komuniti peribumi daripada suku kaum Orang Asli Temuan (Swainson & McGregort, 2008), 

Empangan Hidroelektik Bakun di Belaga, Sarawak yang menjadi penempatan asal bagi masyarakat peribumi dari 

suku kaum Kenyah, Kayan, Kajang dan Penan (Abdullah, 2009; Cooke et al., 2017) dan juga Empangan 

Hidroelektrik Temengor yang mana dibina di kawasan yang didiami oleh komuniti peribumi daripada suku kaum 

Orang Asli Jahai dan Temiar (Nawan, 1993; Fui, 2003; Harun & Idris, 2009). 

 

Pembinaan empangan biasanya akan menjejaskan petempatan asal masyarakat peribumi yang biasanya 

mendiami kawasan di sekitar tebing sungai dan mengakibatkan perubahan yang ketara ke atas persekitaran 

biofizikal kawasan tersebut. Keadaan ini seterusnya mengundang pelbagai masalah yang rumit. Kajian oleh 

Swainson dan McGregort (2008) ke atas komuniti Orang Asli Temuan yang dipindahkan akibat pembinaan 

Empangan Sungai Selangor mendapati perubahan kepada gaya hidup moden yang drastik mengundang 

permasalahan yang lebih rumit akibat kegagalan mereka untuk menyesuaikan diri dengan cara hidup baru. Menurut 

Swainson dan McGregort (2008) komuniti tersebut turut tidak mendapat pampasan yang sewajarnya 

memandangkan mereka tidak mempunyai hak yang sah ke atas tanah yang didiami. Walau bagaimana pun, 

komuniti tersebut mendapat pelbagai bantuan dan insentif daripada kerajaan dalam usaha meningkatkan 

sosioekonomi mereka seperti rumah, ladang kelapa sawit, elaun bulanan dan program kemahiran. Namun 

kegagalan mereka menyesuaikan diri dengan persekitaran dan cara hidup baru menyebabkan wujud masalah sosial 

yang lebih rumit seperti hilangnya sumber pendapatan, peningkatan pada kos sara hidup, pengangguran dan 

ketagihan arak yang menjadikan komuniti tersebut semakin terancam. 

  

Keadaan yang hampir sama berlaku kepada masyarakat peribumi dari suku kaum Kenyah, Kayan, Kajang 

dan Penan akibat dairpada pembinaan Empangan Hidroelektik Bakun di Belaga, Sarawak (Abdullah, 2009; Cooke 

et al., 2017). Kajian oleh Abdullah (2009) mendapati pembangunan yang berlaku akibat daripada kewujudan 

empangan di kawasan tersebut turut mengubah sosioekonomi penduduk setempat. Namun, pembinaan empangan 

hidroelektrik Bakun tidak mendatangkan kesan yang ketara terhadap perubahan sosioekonomi penduduk tempatan 

memandangkan tahap kemahiran dan pendidikan yang rendah menghadkan penglibatan mereka dengan peluang 

pekerjaan yang wujud. Pembinaan Empangan Hidrolektri Bakun dilihat sebagai satu bentuk penjajahan ke atas 

tanah komunal dan budaya masyarakat peribumi apabila kawasan yang terjejas tidak dibayar dengan sewajarnya 

(Cooke et al., 2017). 

 

  Permasalahan melibatkan pembinaan empangan yang menjadi ancaman kepada masyarakat peribumi di 

Malaysia bukanlah isu baru. Dalam tahun 1970-an pembinaan Empangan Hidroelektrik Temengor (EHT) di Gerik, 

Perak turut mengancam kesejahteraan hidup dua etnik masyarakat Orang Asli yang mendiami kawasan tersebut 

iaitu Orang Asli Jahai dan Orang Asli Temiar. Pembinaan empangan telah menenggelamkan sebahagaian besar 

kawasan tanah warisan yang menjadi petempatan utama komuniti Orang Asli di kawasan tersebut. Akibatnya 

mereka telah dipindahkan dan ditempatkan ke kawasan baharu di bawah program Rancangan Pengumpulan Semula 

(RPS) Orang Asli. Komuniti Orang Asli Jahai telah ditempatkan di RPS Air Banun dan Orang Asli Temiar pula 

ditempatkan di RPS Kemar. 

  

Kajian oleh Nawan (1993), Fui (2003), Harun dan Idris (2009), Abdullah, Chin dan Fadzil (2011), Karim 

dan Mansor (2013), Kamarudin, Chong, Razak (2016) menunjukkan bahawa masyarakat Orang Asli yang 

mendiami kawasan tersebut masih lagi bergantung kepada sumber tabii bagi meneruskan hidup.Walau bagaimana 

pun dalam mengkaji impak pembinaan empangan ke atas sesebuah komuniti Orang Asli, satu tempoh masa yang 

panjang dan kajian yang berterusan diperlukan bagi mengenalpasti dan memahami bentuk-bentuk perubahan yang 

berlaku. Pemantauan yang berterusan juga dilihat perlu bagi mengesan sejauh mana keberkesanan program-

program pembangunan sosioekonomi yang dilasanakan. Justeru, kajian ini telah dilakukan ke atas komuniti Orang 

Asli Jahai yang mendiami kawasan di sekitar Empangan Hidroelektrik Temengor iaitu di kawasan Rancangan 

Pengumpulan Semula (RPS) Air Banun, Perak bagi mengenalpasti impak pembinaan Empangan Hidroelektrik 

Temengor yang dibina lebih tiga dekad lalu ke atas komuniti tersebut. 

 

Latar Belakang Komuniti dan Kaedah Kajian 

Secara umumnya peribumi yang terdapat di Semenanjung Malaysia dikenali dengan panggilan ‘Orang Asli’ yang 

merujuk kepada kumpulan asal dan peribumi terawal menetap di negara ini (Mat Nor, 1996). Istilah itu diguna 

pakai selepas Tanah Melayu mencapai kemerdekaan pada 1957 (Emby et al., 1996; Mat Nor, 1996) bagi 

menggantikan perkataan ‘Aborigines’ atau ‘Sakai’ yang digunakan oleh kerajaan pentadbiran British pada zaman 

penjajahan dahulu (Mat Nor, 1996). 

Pada awal abad yang ke-20, peribumi di Semenanjung Malaysia telah dibahagikan kepada tiga kumpulan 

utama iaitu Negrito, Senoi dan Melayu Proto (Carey, 1976). Pembahagian ini dibuat berdasarkan kepada perbezaan 

yang terdapat pada mereka dari segi ciri-ciri fizikal, bahasa dan adat yang diamalkan (Mat Nor, 1996). Mereka 

terdiri daripada 18 etnik yang dikelompokkan kepada tiga suku kaum utama iaitu Negrito, Senoi dan Melayu-Proto 

sepertimana yang ditunjukkan dalam Jadual 1. 

 

Orang Asli Jahai tergolong dalam kumpulan Negrito. Mereka mendiami kawasan hutan tebal di sekitar 

sempadan negeri Perak dan Kelantan. Menurut laporan yang dikeluarkan oleh Jabatan Hal Ehwal Orang Asli 

(JHEOA) (2005) komuniti Orang Asli Jahai boleh ditemui di Hulu Kelantan dan Hulu Perak. Di Hulu Kelantan, 

petempatan utama mereka ialah di Sungai Rual dan Jeli. Manakala di Hulu Perak pula, mereka mendiami kawasan 

Air Banun, Sungai Tiang dan di sekitar Empangan Temenggor. 

 

Jadual 1: Masyarakat Orang Asli di Semenanjung Malaysia mengikut suku kaum. Sumber: Portal rasmi JAKOA 

2021 

Kumpulan Negrito Senoi Melayu - Proto 

 

 

Suku kaum 

Kensiu Temiar Temuan 

Kintak Semai Semelai 

Lanoh Semoq Beri Jakun 

Jahai Che Wong Orang Kanak 

Mendrik Jahut Orang Kuala 

Batek Mah Meri Orang Seletar 

Jumlah 18 

 

Komuniti Jahai di Rps Air Banun 

Orang Asli Jahai secara tradisinya mengamalkan cara hidup berpindah-randah dengan menjadikan kegiatan 

memburu dan meramu hasil hutan sebagai aktiviti ekonomi utama mereka. Namun cara hidup mereka mula 

mengalami perubahan apabila hal-hal kebajikan mereka diurus tadbir oleh pihak kerajaan. Menurut Carey (1976) 

aktiviti ekonomi mereka kini boleh diklasifikasikan kepada empat jenis iaitu memburu dan memungut hasil hutan, 

bercucuk tanam, hidup berpindah randah dengan membuat penempatan berhampiran perkampungan Orang Melayu 

bagi membolehkan mereka bekerja mengambil upah menuai padi dan kerja-kerja sampingan yang lain (hanya 

bermusim dan sementara sahaja) dan hidup menetap di sesebuah kawasan (biasanya dengan bantuan kerajaan). 

 

Sekitar pertengahan tahun 1970-an, iaitu semasa pembinaan Empangan Temenggor sedang giat dijalankan, 

13 kumpulan Orang Asli Jahai yang mendiami kawasan di sekitar Air Banun telah dipindahkan ke RPS Pulau Tujuh 

atas saranan Majlis Keselamatan Negara (MKN) (Nicholas, 2000). Walau bagaimana pun, apabila pembinaan 

empangan hampir siap, RPS Pulau Tujuh didapati bakal ditenggelami air. Akibatnya, mereka sekali lagi 

dipindahkan ke kawasan baru iaitu di RPS Air Banun (Nicholas, 2002).  

 

Sebagai sebuah petempatan yang terancang, terdapat berbagai kemudahan asas disediakan di RPS Air 

Banun seperti pos keselamatan, sekolah, asrama, klinik dan jalan berturap dalam usaha mendedahkan mereka ke 

arah hidup yang lebih moden. Pihak kerajaan juga telah merancang beberapa projek pembangunan sosio-ekonomi 

di kawasan tersebut seperti projek ladang getah, dusun buah-buahan, tanaman jangka pendek, pusat ternakan 

haiwan, ternakan ikan air tawar, industri rotan dan buluh dan mewujudkan kedai-kedai koperasi bagi meningkatkan 

lagi sumber ekonomi komuniti Orang Asli Jahai di kawasan tersebut (Nawan, 1993).  

Walau bagaimana pun, kebanyakan projek pembangunan sosio-ekonomi yang dirancang tidak dapat 

dilaksanakan dengan berkesan disebabkan oleh berbagai faktor yang tidak dapat dielakkan. Antaranya seperti 

lokasi kawasan yang terlalu curam dan keadaan tanah yang hanya sesuai untuk tanaman tertentu sahaja 

menyebabkan projek-projek yang dirancang tidak dapat dijalankan. Keadaan ini menyebabkan Orang Asli Jahai 

kembali menjalankan kegiatan ekonomi tradisional terutamanya mengumpul hasil hutan dan menangkap ikan bagi 

menyara kehidupan mereka seharian (Nawan, 1993). 

 

Kawasan Kajian 

Kajian ini dilakukan di kawasan Kompeks Hutan Simpan Belum-Temenggor (KHSB-T) yang merupakan kawasan 

penempatan utama Orang Asli Jahai yang tinggal di bahagian Hulu Perak. Kawasan kajian ialah RPS Air Banun 

(5° 32' U, 101° 21' T) (Rujuk Rajah 1). Terdapat beberapa buah kampung di kawasan tersebut terutamanya di 

sekitar pusat pentadbiran JAKOA Air Banun iaitu Kampung Air Banun, Kampung Air Raba, Kampung Kabel, 

Kampung Pengkalan@Desa Permai, Kampung Desa Damai, Kampung Desa Ria dan Kampung Chadak. 

 

                                   
Rajah 1: Lokasi kawasan kajian 

RPS AIR BANUN 

METODOLOGI 

 

Kajian ini mengaplikasikan kaedah kualitatif dan kuantitiatif dalam proses pengumpulan data yang mana 

melibatkan data primer dan data sekunder. Data primer diperolehi menerusi kaedah tinjauan menggunakan borang 

soal selidik yang melibatkan 48 orang responden, temu bual ke atas lapan orang informan utama dan pemerhatian 

di lapangan. Proses pengumpulan data dilakukan bermula 2014 hingga 2015. Menurut Omar (2009) menerusi 

kaedah temu bual dan pemerhatian, soalan-soalan dapat dikemukakan secara terbuka bagi mendapatkan maklumat 

yang lebih terperinci, sulit dan sukar dikumpulkan berbanding menggunakan borang soal selidik yang didapati 

mempunyai batasannya yang tersendiri. Informan utama terdiri daripada generasi pertama RPS Air Banun yang 

dikenal pasti dapat memberikan maklumat berhubung perubahan yang berlaku terhadap kehidupan masyarakat 

peribumi sebelum dan selepas kawasan tersebut diteroka untuk tujuan pembangunan sosioekonomi. Manakala data 

sekunder pula diperolehi daripada laporan Inventori Hutan Nasional II (IHN II) hingga Inventori Hutan Nasional 

5 (IHN-5) yang dikeluarkan oleh Jabatan Perhutanan Semenanjung Malaysia (JPSM). Data-data tersebut dianalisis 

bermula dari tahun 1972 sehingga 2012 bagi mengesan perubahan perubahan persekitaran yang berlaku akibat 

daripada pembinaan empangan di kawasan tersebut. Hasil analisis data sekunder digunakan bagi mengukuhkan 

lagi dapatan yang diperolehi daripada data primer. 

 

 

HASIL DAN PERBINCANGAN 

 

Terdapat dua dapatan yang utama dalam kajian ini yang mana diperolehi daripada data primer dan data sekunder. 

Data primer akan memberi maklumat asas berhubung demografi penduduk di kawasan kajian dan menjawab 

persoalan berhubung impak pembinaan empangan ke atas komuniti Orang Asli Jahai.  Manakala data sekunder 

pula akan memberi gambaran perubahan fizikal yang telah berlaku ke atas kawasan yang didiami oleh komunit 

tersebut. Bagi memberikan gambaran yang lebih jelas, hasil kajian dan perbincangan dibahagikan kepada tiga 

bahagian iaitu demografi penduduk, perubahan persekitaran fizikal dan impak pembinaan empangan ke atas Orang 

Asli Jahai. 

 

Demografi Penduduk 

Hasil analisis mendapati jumlah keseluruhan penduduk di kawasan kajian setakat 2014 ialah seramai 636 orang 

yang mana 50.2 peratus atau 319 orang adalah lelaki dan 49.8 peratus atau 317 orang adalah perempuan. Kampung 

Air Raba merupakan petempatan yang paling ramai didiami iaitu seramai 151 orang atau 23.7 peratus daripada 

jumlah keseluruhan penduduk. Manakala petempatan yang paling sedikit penduduknya pula ialah Kampung 

Chadak iaitu seramai 22 orang atau 3.5 peratus.  

  

Berdasarkan kepada dapatan kajian yang diperolehi, golongan kanak-kanak yang berumur diantara 0 

hingga 10 tahun merupakan populasi yang paling tinggi jumlahnya iaitu seramai 192 orang atau 30.2 peratus. 

Warga emas yang berumur dalam lingkungan 70 tahun hingga 80 tahun pula merupakan golongan yang paling 

sedikit jumpahnya iaitu hanya dua orang atau 0.3 peratus sahaja. Hasil keseluruhan populasi penduduk di kawasan 

kajian adalah seperti yang ditunjukkan dalam Jadual 2. 

Jadual 2: Populasi penduduk mengikut kampung, jantina dan kumpulan umur 

 Kumpulan umur (tahun) 

 

 

Kampung Jantina 0-10 11-20 21-30 31-40 41-

50 

51-

60 

61-

70 

71-

80 

Jumlah % 

Air  

Banun 

L 8 7 8 2 6 0 2 1 34  

76 

 

P 8 13 8 8 4 1 0 0 42 11.9 

Jumlah 16 20 16 10 10 1 2 1   

Air  

Raba 

L 19 17 17 5 9 1 1 0 69  

151 

 

P 21 28 17 6 6 2 2 0 82 23.7 

Jumlah  40 45 34 11 15 3 3 0   

Kg. 

Kabel 

L 11 12 10 4 2 0 1 0 40 

72 

 

 

P 11 9 8 0 2 1 1 0 32 11.3 

Jumlah 22 21 18 4 4 1 2 0   

P@D 

Permai 

L 14 18 3 4 5 1 1 0 46  

91 

 

P 15 15 7 3 5 0 0 0 45 14.3 

Jumlah  29 33 10 7 10 1 1 0   

Desa  

Damai 

L 27 18 15 7 7 1 0 0 75  

130 

 

P 19 13 11 7 2 2 0 1 55 20.4 

Jumlah 46 31 26 14 9 3 0 1   

Desa 

Ria 

L 16 10 6 10 3 0 1 0 46  

94 

 

P 17 11 11 5 3 1 0 0 48 14.8 

Jumlah 33 21 17 15 6 1 1 0   

Kg. 

Chadak 

L 1 2 2 3 0 1 0 0 9  

22 

 

P 5 3 1 0 2 2 0 0 13 3.5 

Jumlah 6 5 3 3 2 3 0 0   

Jumlah Keseluruhan  

192 

 

176 

 

124 

 

64 

 

56 

 

13 

 

9 

 

2 

 

636 

 

 

100  

% 

 

30.2 

 

27.7 

 

19.5 

 

10.1 

 

8.8 

 

2.0 

 

1.4 

 

0.3 

 

 

Secara keseluruhannya, jumlah responden yang berjaya diperolehi menerusi kaedah tinjauan menggunakan 

borang soal selidik ialah seramai 48 orang iaitu 14 orang atau 29.2 peratus dari Kampung Air Raba, lapan orang 

atau 16.7 peratus dari Kampung Desa Damai, tujuh orang atau 14.6 peratus dari Kampung Desa Ria, lima orang 

atau 10.4 peratus dari Kampung Kabel, empat orang atau 8.3 peratus dari Kampung  Air Banun, empat orang atau 

8.3 peratus Pengkalan@Desa Permai dan enam orang atau 12.5 peratus adalah lain-lain. Responden dalam kategori 

‘Lain-lain’ adalah responden dari Kampung Semelor dan Kampung Pulau Tujuh yang datang melawat teman dan 

saudara di kawasan kajian. Kedua-dua kampung tersebut yang masih lagi berada dalam kawasan RPS Air Banun 

namun lokasinya yang terletak jauh ke dalam kawasan hutan dan tidak mempunyai laluan yang sempurna 

menyebabkan kampung tersebut sukar diakses untuk tujuan kajian ini. Responden dari Kampung Chadak gagal 

diperolehi kerana akses ke kampung tersebut yang sukar dan merbahaya. Jumlah populasi penduduk yang terhad 

dan tahap literasi yang rendah dalam komuniti menyukarkan proses pengumpulan data dilakukan dengan berkesan.  

 

Berdasarkan kepada dapatan kajian, majoriti responden iaitu 85.4 peratus mendapat pendidikan secara 

formal di sekolah. Namun hanya 14. 6 peratus atau tujuh orang sahaja yang mendapat pendidikan sehingga ke 

peringkat sekolah menengah. Selebihnya hanya mendapat pendidikan diperingkat sekolah rendah sahaja. Temubual 

dengan informan utama mendapati bahawa kebanyakan mereka tidak lagi berminat untuk meneruskan pengajian 

ke peringkat sekolah menengah setelah tamat pengajian di peringkat sekolah rendah.  

 

Tahap pendidikan yang masih rendah didapati memberi kesan kepada pekerjaan mereka apabila majoriti 

responden iaitu 66.7 peratus atau 32 orang bekerja sendiri dengan menjalankan kegiatan ekonomi sara diri bersifat 

tradisional dan kegiatan ekonomi sara diri bersifat komersial. Daripada jumlah tersebut seramai 43.8 peratus atau 

21 orang terlibat dalam kegiatan ekonomi sara diri bersifat komersial seperti mengumpul rotan, mencari gaharu 

dan hasil hutan yang lain bagi menjana sumber pendapatan. Manakala 22.9 peratus atau 11 orang lagi terlibat dalam 

kegiatan ekonomi sara diri bersifat tradisional seperti bercucuk tanam, menangkap ikan dan memburu yang mana 

sekadar untuk keperluan sendiri dan keluarga. 

 

Kewujudan sekolah, industri pelancongan dan perikanan di kawasan tersebut turut membuka peluang 

pekerjaan baru kepada komuniti Orang Asli Jahai apabila hasil dapatan menunjukkan telah ada dalam kalangan 

mereka yang bekerja makan gaji iaitu seramai 27.1 peratus atau 13 orang responden.  Namun dengan tahap 

pendidikan yang masih rendah peluang pekerjaan yang ditawarkan juga terhad seperti pengawal keselamatan, 

tukang kebun, tukang cuci, dan pegawai am rendah.  

 

Keadaan terebut secara tidak langsung turut mempengaruhi kadar pendapatan bulanan mereka. Dapatan 

kajian mendapati majoriti responden iaitu 66.7 peratus atau 32 orang mempunyai kadar anggaran pendapatan di 

antara RM 0 hingga RM 500 sebulan. Manakala selebihnya lagi mempunyai kadar anggaran pendapatan RM500 

dan ke atas. Hasil keseluruhan analsis ditunjukkan dalam Jadual 3. 

 

Jadual 3: Demografi responden mengikut kampung, umur, jantina, tahap pendidikan, jenis pekerjaan dan 

anggaran pendapatan 

Demografi Responden (n = 48) 

Keterangan  Kekerapan Peratusan (%) 

Kampung   

Air Banun 4 8.3 

Air Raba 14 29.2 

P@D Permai 4 8.3 

Desa Damai 8 16.7 

Desa Ria 7 14.6 

Kabel  5 10.4 

Chadak - - 

Lain-lain 6 12.5 

Jumlah 48 100 

Umur   

15 - 24 9 18.8 

25 - 34 11 22.9 

35 - 44 9 18.8 

45 – 54 10 20.8 

> 55  9 18.8 

Jumlah 48 100.0 

Jantina    

Lelaki  37 77.1 

Perempuan 11 22.9 

Jumlah 48 100.0 

Tahap pendidikan   



ASIAN PEOPLE JOURNAL, 2022, VOL 5(1), 85-100 

 
 

94 

 

 

 

 

 

 

 

 

 

 

 

 

 

 

 

 

 

 

Secara keseluruhannya, berdasarkan kepada analisis demografi yang diperolehi, Orang Asli jahai di 

kawasan RPS Air Banun masih lagi hidup dalam keadaan miskin dengan kebanyakan kadar pendapatan mereka 

adalah di bawah RM500. Keadaan ini didorong oleh tahap pendidikan mereka yang masih lagi rendah yang mana 

rata-ratanya hanya mendapat pendidikan formal di peringkat sekolah rendah. Menurut Mat Nor (1996) dan Omar 

(2008) tahap pendidikan masyarakat Orang Asli yang rendah menyukarkan mereka untuk mendapat pekerjaan yang 

stabil bagi membolehkan mereka keluar dari cengkaman kemiskinan. 

 

Perubahan Persekitaran Fizikal 

Pembinaan Empangan Hidro Elektrik Temenggor dan Jalan Raya Timur-Barat yang bermula pada tahun 1970 dan 

siap sepenuhnya pada tahun 1980. Pembinaan empangan telah mengubah landskap kawasan tersebut dengan 

mencantumkan aliran-aliran sungai utama dengan membentuk takungan air seluas 152 km persegi. Akibat daripada 

pembinaan empangan tersebut kawasan seluas 15 200 hektar telah musnah ditenggelami air. Kawasan tersebut 

merupakan kawasan rendah dan lembangan-lembangan sungai yang biasanya menjadi kawasan Orang Asli Jahai 

berperihalan. 

 

Dalam pada masa yang sama kawasan yang lebih tinggi yang dijangka tidak akan diteggelami air dibalak 

untuk memberi laluan kepada pembinaan Jalan Raya Timur-Barat yang berjalan serentak dengan projek pembinaan 

empangan. Pembinaan jalan raya sepanjang 124-kilometer dari Gerik ke Jeli telah memusnahkan kawasan hutan 

seluas 18 866 hektar. Justeru, berdasarkan kepada laporan yang dikeluarkan oleh Inventori Hutan Nasional II 

anggaran luas kawasan yang telah dinyahhutan dalam tempoh 10 tahun bermula 1971 hingga 1982 dianggarkan 

berjumlah 119 117.9 hektar. 

 

Seterusnya, kewujudan empangan dan jalan raya dikawasan hutan Belum-Temenggor telah merancakkan 

lagi aktiviti pembalakan di kawasan tersebut. Dengan adanya JRTB akses menggunakan laluan darat ke kawasan 

tersebut menjadi lebih mudah. Manakala kewujudan empangan pula menyediakan laluan air yang membolehkan 

kawasan pembalakan diteroka dengan lebih jauh dan hasil balak boleh dikeluarkan dengan lebih mudah dan cepat. 

Akibatnya, dalam tahun 1980-an aktiviti pembalakan giat dijalankan di kawasan tersebut. Hal ini didapati selari 

Tidak bersekolah 7 14.6 

Sekolah rendah 34 70.8 

Sekolah menengah 7 14.6 

Maktab / Kolej - - 

Universiti - - 

Jumlah 48 100 

Jenis Pekerjaan   

Tidak bekerja 3 6.3 

Bekerja sendiri (sara diri) 11 22.9 

Bekerja sendiri (komersial) 21 43.8 

Makan  gaji 13 27.1 

Jumlah 48 100.0 

Anggaran Pendapatan   

RM0 – RM500 32 66.7 

RM501- RM 1000 3 6.3 

RM1001 – RM1500 10 20.8 

RM1501 – RM 2000 1 2.1 

>RM2001  2  4.2 

Jumlah 48 100.0 

dengan anggaran keluasan kawasan yang dilaporkan dalam Inventori Hutan Nasional III yang mana keluasan 

kawasan yang diteroka untuk aktiviti pembalakan dari 1981 hingga 1992 adalah seluas 23 736. 3 hektar. Secara 

keseluruhannya perubahan terhadap lanskap muka bumi kawasan tersebut digambarkan dalam Rajah 2. 

 

 

(IHN I) Sehingga 1973 

 

 
(IHN 5) 2001-2012 

 

Rajah 2: Penerokaan ke atas tanah saka masyarakat Orang Asli Jahai di Belum-Temengor dari 1970-2012 

Sumber: Diubah suai daripada Invertori Hutan National I (IHN I) dan Inventori Hutan Nasional 5 (IHN 5) 

 

Impak Pembinaan Empangan 

Pembinaan Empangan Hidroelektrik Temenggor telah memberi impak yang signifikan ke atas sosio-ekonomi 

komuniti Orang Asli Jahai di kawasan RPS Air Banun. Akibatnya daripada pembinaan empangan tersebut mereka 

telah dipindahkan ke sebuah petempatan terancang iaitu RPS Air Banun yang mana telah mengubah amalan hidup 

berpindah randah kepada hidup secara tetap. Kehidupan yang dahulunya serba ringkas dan mudah kini menjadi 

semakin rumit. Pendedahan kepada sistem ekonomi arus perdana secara tidak langsung turut menyebabkan tuntutan 

hidup mereka juga kian berubah.  

 

Hutan 

Tasik 

Kawasan dibalak 

Sungai 

Petunjuk: 

Penggunaan wang dalam kehidupan seharian menjadi semakin penting. Sumber pendapatan yang 

diperolehi tidak lagi hanya sekadar untuk menampung kos barang-barang makanan tetapi juga meliputi keperluan 

lain seperti kos pengangkutan, kesihatan, persekolahan anak dan lain-lain lagi. Keadaan tersebut telah 

menyebabkan kehidupan komuniti tersebut menjadi semakin sukar. Kedaifan hidup mereka umpama ‘kais pagi 

makan pagi, kais petang makan petang’ dengan sumber pendapatan yang tidak menentu. Kesukaran hidup mereka 

pada masa kini jelas digambarkan menerusi beberapa petikan hasil daripada temu bual yang telah dibuat ke atas 

informan sepertimana berikut. 

 

“Sekarang ni jadi susah sikit, sebab apa susah, tak ada kerja kita tak makan, tak ada duit, kalau dulu, 

kalau tak ada kerja pun, dia oleh tanam ubi ke apa ke, dia boleh makan, hidup juga, kalau sekarang, dia 

(Orang Asli Jahai) messti bekerja cari duit”. 

                         (KI 1-50) 

 

“Semua pakai duit lah, situ sini, nak cucuk tanam payah, dulu infrastruktur asas tiada tapi makan senang, 

sekarang infrastruktur asas ada dah tapi makan susah.”                                       

                                       (KI 2-64) 

 

“Dulu kalau nak mengikut sekarang (berbanding sekarang) masalah kerja nak dapatkan duit, tu yang jadi 

masalah masa ni susah sikit.” 

                                     (KI 3-47) 

 

“Dulu la senang cari makan. Yang ni (sekarang ni) susah. Ada duit takpe (tidak mengapa), takde (tiada) 

duit macam mana?”                                

                                      (KI 4-54 dan KI 5-62) 

 

“Cari makan, kalau mengikut dulu lagi senang… sekarang dah teruk dah… hendak dapat RM10 satu hari 

memang teruk dah… susah sekarang… kalau di Banding dulu tak payah beli… tak payah beli (ikan, beras, 

buah-buahan)… semua ada… banyak… memang banyak.” 

                          (KI 6-47) 

 

Walau pun wujud aktiviti ekonomi di kawasan tersebut sejak akhir-akhir ini seperti aktviti pelancongan 

dan perikanan yang mampu menyediakan peluang pekerjaan yang lebih luas untuk Orang Asli Jahai di kawasan 

tersebut, namun dengan tahap pendidikan yang tidak memuaskan menyebabkan mereka hanya ditawarkan sebagai 

buruh dengan gaji yang rendah yang tidak mampu untuk menarik mereka keluar dari garis kemiskinan. 

 

Rumusan 

Berdasarkan kepada dapatan yang dikemukakan dan dibincangkan di atas, impak pembinaan empangan ke atas 

komuniti Orang Asli Jahai dapat dirumuskan seperti berikut:  

1- Pembinaan empangan mengancam sumber ekonomi komuniti Orang Asli Jahai apabila sebahagian 

besar kawasan hutan yang selama ini membekalkan sumber keperluan kepada mereka musnah.  

Menurut Ramlee et al. (2014) kawasan hutan dianggap sebagai sebuah ‘bank’ oleh masyarakat Orang 

Asli yang mana tersimpan didalamnya segala harta kekayaan yang menjadi sumber rezeki atau punca 

pendapatan mereka. Kemusnahan kawasan hutan secara tidak langsung menjejaskan sumber rezeki 

komuniti tersebut. Walaupun terdapat usaha yang dilakukan oleh pihak kerajaan menerusi agensi-

agensi yang berkaitan bagi mengubah kegiatan ekonomi komuniti Orang Asli Jahai di RPS Air Banun 

namun usaha tersebut didapati kurang Berjaya. Setelah lebih tiga dekad terlibat dengan program RPS, 

sumber hutan masih lagi menjadi punca pendapatan utama komuniti Orang Asli yang mendiami 

kawasan KHSB-T (Karim & Mansor, 2013; Kamarudin, Chong & Razak, 2016).  

 

2- Pembinaan empangan yang melenyapkan hampir keseluruhan kawasan yang telah sekian lama didiami 

oleh komuniti Orang Asli Jahai telah menyebabkan kesejahteraan hidup komuniti tersebut semakin 

merosot. Tanah warisan yang menjadi tempat mereka berperihalan mengandungi makna-makna dan 

nilai-nilai yang sangat penting dalam kehidupan seharian. Menurut Aiken dan Leigh (2011) tanah 

warisan bukan sekadar tempat untuk mendapatkan sumber makanan tetapi terkandung padanya nilai 

dan makna yang dikongsi dari generasi ke generasi seperti nilai emosi, spiritual, sosial dan budaya 

mereka. Kehilangan tanah warisan secara tidak langsung mengugat jati diri dan identiti komuniti 

tersebut dalam mengharungi cabaran hidup arus perdana. 

  

3- Pembinaan empangan juga telah menyebabkan berlakunya integrasi komuniti Orang Asli Jahai ke 

dalam masyarakat arus perdana menerusi program RPS. Namun proses intergrasi yang berlaku didapati 

mengundang permasalahan baru yang tidak berkesudahan seperti pengangguran, peningkatan kos sara 

hidup, keciciran persekolahan dan pelbagai lagi masalah yang rumit hasil daripada integrasi dengan 

sistem arus perdana yang kurang berkesan.  Perubahan gaya hidup dan tekanan ekonomi arus perdana 

juga didapati menjadikan menyebakan mereka terus menerus dibelenggu kemiskinan.  

 

 

KESIMPULAN 

 

Kini setelah lebih 30 tahun Empangan Hidroelektrik Temengor menjadi pemangkin kepada pembangunan 

sosioekonomi negara, keadaan hidup komuniti Orang Asli Jahai di RPS Air Banun tidak banyak berubah. Mereka 

masih hidup dalam keadaan daif tanpa adanya jaminan sumber pendapatan yang tetap. Kesukaran mereka untuk 

mendapat pekerjaan yang stabil turut dipengaruhi oleh tahap pendidikan yang masih rendah dan lokasi penempatan 

yang jauh dari bandar utama iaitu Gerik. Tambahan pula sumber tabii yang semakin merosot akibat daripada 

perubahan yang berlaku ke atas persekitaran alam fizikal turut menyukarkan lagi kehidupan mereka pada masa 

kini. 

 

Usaha dan langkah-langkah yang dilaksanakan oleh pihak kerajaan untuk membawa mereka keluar 

daripada belenggu kemiskinan untuk bergerak seiring dengan arus pembangunan perdana pula didapati kurang 

berkesan. Sebaliknya, perkembangan yang pesat dalam arus pembangunan telah menyebabkan Orang Jahai jauh 

ketingggalan di belakang berbanding masyarakat bukan peribumi apabila tahap siso-ekonomi mereka tidak 

berkembang seiring dengan perkembangan ekonomi semasa. Akibatnya wujud jurang sosioekonomi yang luas dan 

nyata diantara Orang Asli Jahai dengan penduduk bukan peribumi di kawasan tersebut. 

 

Justeru, usaha dari pada semua pihak yang terutamnya JAKOA dan badan-badan yang berkaitan didapati 

amat perlu bagi memperbaiki keadaan sosioekonomi Orang Asli Jahai di RPS Air Banun yang masih jauh 

ketinggalan. Program pembangunan tanah perlu dilaksanakan semula dengan perancangan yang lebih teilit dan 

agresif.  

